
Kyrmen u Marquez ban sdang ïa ka Asian
Cup Qualifiers ha Shillong da ka jingjop

SHILLONG, Lber 24: Ka
kynhun ïalehkai phutbol ki
shynrang jong ka ri India kan
sdang ïa ka jingïaid lynti jong
ka ha ka wat ba khatduh (Fi-
nal Round) jong ka AFC Asian
Cup 2027 Qualifiers pyrshah
ïa ka Bangladesh ha
Jawaharlal Nehru Stadium,
kaba ha Shillong mynta ka
sngi Ba ar (25 tarik Lber, 2025).
Ïa kane ka jingïalehkai yn
pyni live ha JioHotstar bad
ruh ha Star Sports 3.

Ki ar tylli kiwei pat ki
kynhun kiba don ha ka Group
A, kata ka Singapore bad ka
Hong Kong, kin ïa aireng
pyrshah mynta ka sngi Ba ar.
Namar ba tang ka lahduh jong
ka Group kan ïohrung sha
katei ka lympung ha Saudi
Arabia, ka jingïakhun kan
long kaba itynnat, ha kaba u
Manolo Marquez u la
pynïaryngkat ïa kane ka
jingïakhun ïaknieh rung kum
ki ‘hynriew tylli ki final’.

"Ka jingïalehkai kaba
nyngkong ka long barabor
kaba kongsan. Ka long ka
lympung kaba lyngkot, tang
ki kynhun ba wan hakhlieh
duh kin ïohrung na bynta ka
lympung," la ong u Marquez
ha ka jingïalang bad ki lad
pathai khubor ha ka sngi
Nyngkong.

"Ki don hynriew tylli ki
jingïalehkai bad Ngi donkam

ban pyndep hakhmat. Ngi
kwah ban ïoh ïa ki point kiba
bun tam katba lah ban ïoh
rung sha Saudi Arabia (AFC
Asian Cup 2027)." u la bynrap.

Kum ka jingpynkhreh na
bynta ka jingïakhun kaba
kongsan tam, ka India ka la
ïakhun pyrshah ïa ka
Maldives ha ka sngi Balang ba
la dep, ha kaba ka la jop suk
da 3-0 kol, bad u Marquez u la
ïoh ïa ka jingjop kaba
nyngkong eh kum u coach
jong ka kynhun India. Ïa kitei
ki lai kol la thep da u Rahul
Bheke, Liston Colaco, bad u
Sunil Chhetri, uba la wanphai
biang ha ka kynhun bad ban
pynkhih ïa ka kol kaba 95 na
bynta ka ri.

Haba kren halor ka
jingwanphai u Chhetri bad
pynkhihjar biang, u Marquez
u la ong, "U Sunil u dei u
nongïalehkai phutbol ba
pawnam jong ka ri India bad
u dei u snar thep kol ba bun
kol tam jong ka ri ha kane ka
samoi. Ngi la don jingeh ban
thep kol ha ki khyndiat tylli
ki jingïalehkai ba nyngkong
jong Nga, hynrei Ngim shym
la duna ha ka ban thaw ïa ki
lad. Nga sngew ba u long u
rangïalehkai uba biang ïa
Ngi."

U rangïalehkai ba shadien,
u Sandesh Jhingan, uba la
synran ïa u Marquez ha ka

jingïalang, u la bynrap,
"Barabor...Ngi ju khmihlynti
ba un thep kol. U la ïoh 95 tylli
ïa ki (kol). Ngi sngew kmen
ban don biang ïa u. Da ka
jinglong kyrpang kaba u don,
u long ka jingma ïa man la ki
kynhun, ym tang ïa ka
Bangladesh.

"Ngi pynleit jingmut ha
kaba ïoh ïa ka resol ka jong
Ngi. Lada phi la pynkhreh
thikna, phi lah ban pynliem
ïa kano kano ka kynhun, bad
lade em, kino kino ki kynhun
ki lah ban pynliem ïa phi. Ngi
jam sha man la ki jingïalehkai
da ka jingkyrmen kaba bha,"
la bynrap biang utei u
rangapdien ba 31-snem.

Wat hapdeng ka
jingïapher kaba heh hapdeng
ka India (126) bad ka
Bangladesh (185) ha ka
kyrdan jong ka FIFA, u
Marquez u la pynpaw ba ka
kyrdan kam dei kaba kdew ïa
ka jinglong jong ka kynhun,
bad ka jingpynrung ïa u
rangïalehkai pdeng u Hamza
Choudhury kan nang
pynkhlaiñ shuh shuh ïa ka
Bengal Tigers (Bangladesh).

"Ka Bangladesh ka don ki
rangïalehkai kiba tbit bha. Ki
la don ïa u juh u coach (Javier
Cabrera) ha kine ki lai snem
ba la dep da ka juh ka jingmut
jingpyrkhat. Bun naki
rangïalehkai ki dei ki juh

naduh ba ki ïalehkai pyrshah
ïa ka Maldives ha u Naiwieng
jong u snem ba la dep. Ka
jingpynneh ïa ka kynhun ka
long kaba kongsan.

"Ka paw shai ba u Hamza,
u dei u rangïalehkai uba tbit
bha uba dang ïalehkai ha ka
Premier League. Nga tharai ba
ka long kaba bha ym tang ïa
ka Bangladesh, hynrei ïa ka
phutbol ha Asia ba kum kine
ki player ki ïalehkai na bynta
ka kynhun ïalehkai ka ri. Nga
sngew ba ki paralok kin ïoh
mynsiem shibun ban ïalehkai
ryngkat bad u.

"Barabor, Ngi khmihlynti
ïa ka jingïakhun kaba bha na
ka liang pyrshah. Ka rukom
leh jong Ngi ha man la ka
jingïakhun ka long kumjuh,
lada dei mano mano ruh –
Maldives, Bangladesh, Hong
Kong lane ka Singapore. Phi
donkam ban tip ïa kiei kiei
kiba bha bad kiba duna
shaphang jong ki. Hynrei
Ngim lah ban pynkylla ïa ka
rukom lehkai jong Ngi. Ngi tip
ba lada Ngi ïalehkai bha, Ngin
sa jop lashai ka sngi (mynta
ka sngi Ba Ar)," la ong u
Marquez.

U Head Coach jong ka
Bangladesh, u Javier Cabrera,
uba na ri Spain kum u
Marquez, u la pynpaw "Nga
tharai kan long ka jingïalehkai
kaba itynnat bha. Da shisha,
ka kynhun ka la kilanmet bad
trei shitom la 24 sngi mynta,
kaba long ka por kaba jrong.
Ngi sngewskhem, kham
khlaiñ ban ïa kaba
mynshuwa, bad khmihlynti ïa
ka jingïakhun kaba ïakhaid.
Kyrmen ba Ngin pynlong ïa
kiei kiei kiba jwat bha ïa ka ri
India."

U rangïalehkai pdeng bad
kapten jong ka Bangladesh, u
Jamal Bhuyan, uba la ïalehkai
mynshwa na ka Mohammedan
Sporting haka I-League, u la
ong, "Ka long kaba
sngewtynnat ban wan biang ha
India. Nga don ki por kiba sah
jingkynmaw kiba sngewtynnat
hangne, te, ho-oid, Nga sngew
kyndeh bha ïa ka jingïakhun
lashai ka sngi. Ngi tip ba kan
long kaba jwat, hynrei Ngin ïa
kaba bha tam."

U Jhingan kapten, u Marquez head coach jong ka kynhun India (liang kadiang) ryngkat
bad u coach ka Bangladesh, u Cabrera lem bad u Bhuyan (liang kamon). (Dur : Mawphor)

Mynta ka sngi yn ïatynjuh bor ka India bad ka Bangladesh.

EKHCA Inter Office T20 Cricket 2025: Khur jingjop ka SSA
Shella Bhologanj bad ka PHE Sohra Division

SOHRA, Lber 24: Ka SSA
Shella Bhologanj bad ka PHE
Sohra Division, baroh ar ki la
jop ïa la ki jong ki jingïalehkai
ha ka lympung ‘Inter Office
Cum Corporate League T20
Cricket Tournament 2025’, ba
la pynïaid da ka East Khasi
Hills Cricket Association
[EKHCA], ha Sohra, kiba la
long hynne ka sngi Nyngkong.

Ka SSA Shella bhologanj
ka la pynliem suk da 8 wiket
ïa ka Sohra Post Office ha ka
jingïalehkai ba nyngkong,
hadien nangta ka PHE Sohra
Division ka la jop da 20 ron ïa
ka Telecom Combine ha ka
jingïalehkai kaba bud.

Haba phai sha kaba
nyngkong, ka Sohra Post Office
ka la tied nyngkong hadien ba
jop ïa ka jingkynting pisa (toss),
hynrei ka la shah khanglad noh
tang na bynta 81/8 haki 20 ober.
Na ka liang jong u Daryll
Donald Nongbri u la kamai 34
ron naki 33 bol, katba u
Daminot (rangkawang bol jong
ka SSA Shella bhologanj) u la
khur 2/11 naki 2 ober.

Ka shimpor tang 6 ober ïa
ka SSA Shella Bhologanj ban
jubab ïa ka thong, ha kaba ka
la lah ban tied pyndep ïa ka
82 ba ka donkam da kaba hap
tang 2 ngut ki nongtied, kaba
la pynthikna ïa ka jingjop da
8 wiket. U Mebanrikupar
Malngiang u la long uba
kongsan ha ka tied da kaba
kamai 33 ron naki 13 bol bad
u la khur syndon ïa ka nam
‘Player of The Match.

Ha ka jingïalehkai kaba

bud, hadien ba jop ïa ka toss
ka PHE Sohra Division ka la
shimti hi ban tied nyngkong
bad lah ban kamai 127 ron
shuwa ban khyllem baroh 10
wiket haki 19.3 ober. U
Marken B Kharkongor u la
long uba kongsan ha ka tied

da kaba kamai 32 ron naki 29
bol. U Aldrinson Nongsiej u
la khur 4/19 naki 2.3 ober.

Haba pyrshang jubab, ka
Telecom Combine ka la shah
pynkhyllem baroh 10 wiket
da tang 107 ron haki 16.3 ober,
watla na ka liang jong u

Teibansuk Sohkhlet u la trei
shitom ban kamai 26 ron naki
19 bol hynrei ka kynhun ka
dang sahdien sa 20 ron ban poi
sha ka thong. U Larikupar
Nongkynrih u la khur 3/1 haki
3 ober bad u la ïoh ruh ïa ka
nam Player of The Match.

Ki ar ngut ki rangïalehkai kiba la khur ïa ki khusnam POTM. (Dur : Synñiang)

Pynliem ka Nongmensong ïa ka Langsning ha
ka SCA Cricket League Super Division 2024-25

SHILLONG, Lber 24: Kawei ka
jingïalehkai jong ka Shillong Cricket
League Super Division 2024-25, ba la
pynïaid da ka Shillong Cricket Associa-
tion, hynne ka sngi Nyngkong ka la jam
sha kaba kut ha kaba ka Nongmensong CC
ka la pynliem ïa ka Langsning CC da 23
ron ban khur ïa ka jingjop.

Hadien ba jop ïa ka jingkynting pisa
(toss) ka Langsning ka la aiti sha ka
Nongmensong ba kan tied nyngkong, bad
kane ka kynhun ka la lah ban kamai 171 ron
shuwa ban khyllem baroh 10 wiket haki 37
ober. Kiba la pawkhmat ha ka tied ki long u
Anish Charak (33 ron naki 57 bol) bad u

Himan (32 ron naki 29 bol). U Shembhalang u
la khur 3/26 naki 8 ober ha ka bowling.

Haba pyrshang ban jubab ïa ka thong ba
la buh, ka Langsning kam shym la lah satia
ban kynjoh namar ba la lap ba kut ki 40 ober
ba la mang, ha kaba kane ka kynhun ka la
ïohlad ban kamai duna da 148 ron, da kaba
hap 9 wiket. Na ka liang jong u Zahir Alam u
la kamai 45 ron naki 47 bol, nangta u Ibit
Tabah u la kamai 30 ron naki 63 bol.

U Himan Phukan u la long uba seisoh tam
ha ka bowling da kaba khur 4/21 naki 8 ober,
kaba la ïarap ïa ka Nongmensong CC ban jop
da 23 ron bad u la ïoh ruh ïa ka nam Player of
The Match.

Rah nam lahduh ka Friends United FC ha ka Bataw
Knockout FT, khung ïa ka khusnam pisa ba T.2lak

KHLIEHRIAT, Lber 24: Ka
Friends United Football Club
ka la ioh rah ïa ka nam lahduh
ha ka lympung ïalehkai jong
ka 3rd RYC Bataw Knockout
Football Tournament 2025 ba
la pynlong ha shnong Bataw,
East Jaiñtia Hills District.

Ha katei ka jingiakhun fi-
nal, ka  Friends United Foot-
ball Club ka la jop da kaba ïa
shut tiebreaker da 4-1 kol
pyrshah ïa ka Lakadong Ris-
ing United Football Club, ha
ka jingiakhun u samla Refill
Syndai uba na ka Friends
United Football Club, u la ioh
thep ïa ka kol bad u Raplang
Lyngdoh uba na ka Lakadong
Rising United Football Club,
u la ioh pynphai shi kol,
hapdeng ka jingialehkai kaba
ïa ryngkat bor, ki ioh mar shi
kol bad ka jingialehkai ka kut
da kaba ïa shut tie breaker.

Ka Friends United Foot-
ball Club, kaba la rah ïa kaba
la rah ïa ka nam jop ka la rah
ruh ïa ka khung pisa kaba T 2
lak tyngka lem bad ka trophy
katba ka Lakadong Rising
United Football Club, ka la rah
ïa ka khung pisa kaba T 1 lak
tyngka lem bad ka trophy.

Ha katei ka lympung
ialehkai football, ka 3rd  RYC
Bataw Knockout Football
Tournament 2025 ki la don
haduh 16 tylli ki team kiba la
wan ban iashim bynta bad u
bah  Forme Suchen uba na ka
Shnong Suchen Lumiaraiñ, u
la wan long kum u kongsan
ha ka jaka jong u MLA, u bah
Kyrmen Shylla bad ïa ka
prokram ha ka lympung la
pyniaid da u General Secre-
tary Jong ka Rumshnong
Youth Club Bataw, u bah
Ampli Rupsi.

Nations League: Rung semi final ka Spain,
France, Germany bad ka Portugal

Mestalla Stadium, Lber 24:
Ki la don baroh 21 tylli ki kol
ba la ïoh thep ha ki saw tylli
ki jingïakhun ïa ka Quarter
final 2nd leg jong ka Nations
League ha ka miet sngi
Nyngkong, ha kaba lai tylli na
kine ki jingïakhun ki la jam
shaduh ka extra time bad ar
tylli ki la poi shaduh ka tie
breaker ban rai ïa ka nongjop.

Ka jingïakhun hapdeng
ka Spain bad ka Netherlands
ha Mestalla Stadium, ha
Spain, ka la kut ha ka
jingïakhaid da mar 3-3 kol.
Kiba la pynkhihjar na bynta
ka Spain ki long u Mikel
Oyarzabal (8' pen, 67') bad u
Lamine Yamal (103' ET), katba
u Memphis Depay (54' pen), u
Ian Ethan Maatsen (79') bad u
Xavi Simons (109' ET pen).

Ka jingïoh thep kol ha
baroh ar tylli ki leg ka long mar
5-5 kol. Watla u Yamal u khlem
shym la lah ban pynrung ïa ka
penalty ha ka tie breaker
hynrei ka Spain ka la
pynthikna ban ïohrung sha ka
semi final da kaba jop da 5-4
ha ka jingïashut penalty.

Nangta ka France ka la
pynliem da 2-0 kol ïa ka
Croatia ha Stade de France,
kaba la pynïakhaid ïa ki da
mar 2-2 kol haba kut jong 2
tylli ki wat ïakhun. Ïa ki kol la
thep da u Micheal Olise (52’)
bad u Ousmane Dembele
(80’). Kane ka jingïalehkai ka
la jam sha ka Extra time hynrei
ym shym la don ba lah ban

pynkhihjar kaba la pynlong
ïa kine ki ar kynhun ban poi
sha ka tie breaker.

Ka France ka la jop da 5-4
ha ka tie breaker ban buh jaka
ïalade ha ka semi final.

Haba phai sha kawei pat
ka jingïakhun, ka Germany
kaba la lamkhmat lypa da 2-1
kol na ka 1sr leg, ka la ïakhaid
da mar 3-3 kol bad ka Italy ha
ka jingïalehkai kaba la long
hala ïing, bad ka la jop da 5-4
kol ha kaba kut jong baroh ar
tylli ki wat ïakhun jong ka
Quarter final.

Ka la shimbor kumba katto
katne ïa ki kol ban urlong bad
tang hadien ba ka Germany ka
la ïoh pynkhih ïa ka kol kaba

nyngkong ka la thep sa ar tylli
marïabud. U Joshua Kimmich
(30’P), Jamal Musiala (36’) bad
u Tim Kleindienst (45’) ki la
buh hakhmat ïa ka kynhun ha
ka kylla step.

Watla ka la shah
lamkhmat haduh 3 kol ha ka
kylla miet u Moise Kean (49,
69’minit) u la ai mynsiem ïa
Italy ban wanphai sha kane ka
jingïakhun da kaba pynkhih
ïa ar tylli ki kol. Ka Italy ka la
ïoh jingkyrmen ban kham
pynduna ïa ka jingshah tam
kol hadien ba ki la ïoh ïa ka
penalty ha ka por ba sah sa
kumba 15 minit.

Katkum ka rai jong u ref-
eree, u la ai ïa katei ka penalty

hadien ba u Giovanni Di
Lorenzo u la shah pynur ha
madan ha u rangïalehkai ka
liang pyrshah, hynrei kaba
pynduh jingkyrmen ïa ka
Italy ka long, hadien ba la
bishar bñiah lyngba ka video
assistant referee, u la weng
noh ïa katei ka rai.

Watla kata ruh, ka Italy ka
la ïoh ban thep sa kawei ka
kol lyngba ka penalty ha ka
khyllipmat shuwa ban kut ka
por - lyngba u Giacomo
Raspadori (90+5’) hynrei ka
por ka lyngkot eh ïa ka
kynhun ban dang wad sa
kawei ka kol ban pynïakhaid.

Ka Quarter final 2nd leg
ha Jose Alvalade Stadium, la
sakhi ïa ka Portugal kaba la
pynliem ïa ka Denmark da 5-2
kol  (haba baroh ar leg ka long
5-3 kol). Kiba la pynkhihjar
na bynta ka Portugal ki long u
Cristiano Ronaldo (72'), Fran-
cisco Trincao (86', 91' ET),
Gonçalo Ramos (115' ET), bad
kawei ka kol ba la kum bakla
thep hi da u rangïalehkai ka
Denmark, u Joachim
Andersen (38' og).

Na bynta ka Denmark, ki
ar kol la thep da u Rasmus
Kristensen (56') bad u Chris-
tian Eriksen (76').

Kane ka mut ba ka France,
Germany, Portugal bad Spain
kin ïakhun ha ka semi phainal
jong ka Nations League ha u
Jylliew, kaba la phiah
hapdeng ki nongbah Stuttgart
bad Munich ha Germany.

U President jong ka Meghalaya Football Association Bah
Hamlet Dohling ha ka sngi ba ki pdiang burom ia u Man-
ager jong ka kynhun ialehkai phutbol ka Ri ha Shillong, u
Velu Dhayalamani. (Dur : Synñiang)

Ïoh jingïaroh u President ka MFA ba poi ka
India ban wan ïakhun ha nongbah Shillong
Shillong, Lber 24 : Ka
Meghalaya Football Asso-
ciation (MFA) ka la ïoh ïa ka
jingïaroh na u Chairman ka
Shillong Lajong Football
Club, Bah Larsen M Sawian
halor ka jinglah jong ki ban
wallam ïa ki jingïakhun
barri ha ka sien kaba
nyngkong eh ha nongbah
Shillong.

Haba pynpaw ïa kane ha
ka jingïalang dang shen ha
Nongbah Shillong u Bah
Larsen u la ong ba dei lyngba
ka jingïohi jngai jong ka MFA
ba ka kynhun ïalehkai
phutbol jong ka India ka la
poi ban iuhkjat ha Shillong
bad ruh ban ïakhun ïa ka
jingïalehkai paralok pyrshah
ïa ka Maldives kum ka
jingpynkhreh na ka bynta ka
jingïakhun knieh rung sha ka
AFC Asian Cup 2027.

“Halor kane nga ai ka
jingïaroh ïa ka sorkar jylla
kaba la wanrah ïa ki jingtei
kiba paka kiba plie lad ban
ïoh pynlong ïa kum kine ki
lympung ïalehkai kiba heh
ha Shillong. Nga kwah ruh
ban ai ka jingïaroh ïa u Presi-
dent ka Meghalaya Football
Asociation (MFA) Bah Ham-
let Dohling uba la lah ban
pynkohnguh ïa ka All India

Football Federation ban
pynlong ïa kine ki jingïakhun
kiba heh ha nongbah
Shillong,” u la ong.

Da kaba pynpaw ba u la bat
kum u dkhot jong ka AIFF la
kumba 10 snem ei ei, u Bah
Larsen u la ong ba kam dei satia
kaba suk ban pynkohnguh ïa ka
Executive Committee jong ka
AIFF hynrei hapoh ka jingïalam
jong u Bah Hamlet ki la lah ban
leh ïa kata haduh ba ïa kane ka
jingïalehkai la lah ba wallam sha
nongbah Shillong ha ka sien
kaba nyngkong.

U ong ruh ba da kane ka
sienjam, ka don ka jingkyrmen

ïa ka Meghalaya ba kan lah
ban pynlong kham bun shuh
ki lympung ïalehkai kiba
kham heh nangne shakhmat.

Lah ruh ban kdew
hangne ba ka kynhun
ïalehkai ka Ri ka la lah ban
pynliem haduh 3-0 kol ïa ka
Maldives ha ka jingïakhun
kaba long ha ka 19tarik
mynta u bnai. Ka
jingïakhun kaba kham
shongshit kan dei ha kane
ka sngi Ba-ar ka 25tarik
pyrshah ïa ka Bangladesh
kaba dei ruh ka jingïakhun
knieh rung sha ka AFC
Asian Cup 2027.

I-League: Shah
rem ka Lajong da
2-1 kol ha ka Inter

Kashi
SHILLONG, Lber 24: Ka
Shillong Lajong FC ka la mad
ïa ka namrem da 2-1 kol ha ka
Inter Kashi ha ka wat ïakhun
kaba 20 jong ka lympung I-
League 2024-25, kaba la long
shabar nala ïing ha Kalyani,
West Bengal, ha ka janmiet
jong ka sngi Nyngkong.

U Nikola Stojanovic (32')
bad u Mario Barco (39') ki la
pynskhem ïa ka Inter Kashi,
kaba ïalehkai hala ïing, da
kaba thep ar kol ha ka kylla
step. Hynrei na ka liang jong
ka Lajong ka la ïakhun shitom
bad ka la ïoh ban pynphai
kawei lyngba u Batskhemlang
Thangkhiew (77'). Kane ka dei
ka kol kaba nyngkong jong u
Batskem ha kane ka I-League
mynta ka samoi.

Kane ka dei ka namrem
kaba saw jong ka Lajong ha ki
san tylli ki jingïalehkai ba
khatduh. Ka SLFC ka la hiar
mynta ha ka kyrdan ba phra.

Hadien 6 sien lynter ki
jingïalehkai shabar nala ïing,
ka Lajong kan wanphai ha
Shillong ban ïakhun pyrshah
ïa ka kynhun kaba don ha ka
thup kyrdan shah sloit (relega-
tion zone), ka Aizawl kaba na
mizoram, bad ka jingïakhun
kan long ha ka 29 tarik Lber.


